
Ingerlatseqatigiiffiit tamakkiisumik killilimmillu akileraartussaatitaasut il.il. akileraarutaassa 
ulloq 1. januaari 2019 aallarnerfigalugu 20 procentimut appartinneqarnissaanut isertitanut 
akileraarut pillugu Inatsisip allannguutissaanik saqqummiusseqqullugit Naalakkersuisut 
peqquneqarnissaannik Inatsisartut aalajangiiffigisassaattut siunnersuut. 
(Inatsisartunut ilaasortaq Randi Vestergaard Evaldsen, Demokraatit) 
 
Siullermik Siumumiit siunnersuummut qujavugut, siunnersuutit siunertaa malunnarpoq nunatsinni 
aningaasarsiorneq, aningaasaliineq aamma suliffinnik amerlanernik pilersitterusussusermik 
tunngaveqartoq. 
 
Taamaattoq siunnersuut nalilersorluagassatut isigaarput Siumumiit. 
20% alloriarneq siullertut annertuallaannginnerpoq? Ilanngullugu nalilersuutitigaanni nalullutigu 
ilumut suliffeqarfiit sinneqartoorutaannik akileraarut 20%-imut appartinneqarpat, suliffinnik 
amerlanernik pilersitsinissamik kinguneqassanersoq. 
 
Ilaatigut Siumumiit akileraarutit appartinnissaa pitsaasumik kinguneqarsinnaasoq 
takusinnaavarput. Taamaattoq apeqquserlutigu 20%-imut appaaneq tulluartuunersoq, ilaatigummi 
nalunngilarput akileraarut kisimi oqimaalutarissallugu naammanngitsoq, suliffeqarfiit 
siuarsaarusussusaannut tunngaviit arlaqartarput.  
Assersuutigalugu ilinniarluarsimasunik aalaakkaasunik sulisussaqarneq, innaallagissap akia, 
kiassarnerup akia, assartuinermut akit allarpassuusinnaallutillu peqqutit. 
 
Siunnersuut Siumumiit ataatsimiititaliamut susassaqartumut ingerlatinnissaa innersuussutigaarput, 
ilaatigut nalilersorluaqqissaaqqullugu arlaatigut akileraarummik appaaneq pitsaasumik 
kinguneqarsinnaannginnersoq, assersuutigalugu 28%-imut apparneqaruni. Appaaneq 
taamaasilluni assigiinngitsunik siunertaqarluni, ilaatigut suliffeqarfinnut oqariartuutaassaaq maani 
nunami aningaasaliitikkusukkivut.  
 
Suliffinnik amerlanerusunik pilersitsinissaat kissaatigigipput, maani nunami nutaaliorusussuseq 
tapersersorusukkipput, aallarnisaarusuttut tikilluaqqugivut, pingaartumik aatsitassarsiornermi 
aallarnisaanianut iluaqutaasinnaassaaq, taamaasilluni nunatta aningaasaqarneranut iluaqutaalluni. 
 
Taamatut oqaaseqarluta siunnersuut aappassaaneerneqartinnagu aningaasaqarnermut 
ataatsimiititaliamut innersuupparput, ilanngullugu inassutigalugu inuussutissarsiornermut 
ataatsimiititaliaq tusarniarneqassasoq. 
 
Qujanaq. 
Jens-Erik Kirkegaard 
Siumut. 

